
雲谷雜記

作者：張淏　南宋

又作《雲谷襍記》。

序

〈臣〉等謹案《雲谷雜紀》四卷，宋張淏撰。淏字清源，婺之武義人，其里貫見于《金

華志》，而陳振孫書錄解題，又稱為「梁國張淏」，蓋本開封人，而僑于婺者也。舉紹

興二十七年進士，初補將仕郎，主管吏部架閣文字舉備顧問；紹定元年，以奉議郎致仕。

當時稱其學術淹通，紀問該洽，著述甚富。今所續施宿《會稽志》抄帙尚存，而此書《

宋藝文志》、《文獻通考》皆不著錄，惟文淵閣書目載有一冊，其本亦久佚，世已無傳。

今從《永樂大典》中採撮得一百數十條别，有徐邦憲書帖一首，及淏識語一則，乃當時

冠于卷首者；又有楊楫、章穎、葉適後序三篇，及淏自跋一篇，尚皆完善無缺，謹依類

排次，釐為四卷，而取書帖、序、跋分載首末，以畧還原本之舊。宋人説部著錄紛繁，

大都摭異矜新，無關典據，惟洪邁《容齋隨筆》辨證名義、極稱精核，為稽古者所資。

淏此書實踵邁書而作，蓋能專為考據之學者，其大㫖見于自跋中，故其折衷精審，考訂

詳明，于諸名家著述流傳皆能析其疑而糾其謬。如論蕙之非零陵香，而駁邵博《聞見錄》

之舛論；王羲之換鵝實有《黄庭》、《道德》二經，而斥蔡絛《西清詩話》之非；引董

德元言證蘇軾詩「虎頭城」之為虔州，引曾慥《百家詞》證「虎兒」為米友仁字，而摘

施宿、任淵二家所注之誤。其釐訂是正確有據依實，足為學者殫見洽聞之助，宜當時極

重其書。而葉適後跋以淏所論泊宅編花書名一條，義有未安别存商㩁之語，淏倂存諸卷

中，其一時朋友質疑問難、切磋相長之意，足以想見，是皆有可取也。

　乾隆四十三年九月恭校上

　總纂官　〈臣〉紀昀　〈臣〉陸錫熊　〈臣〉孫士毅

此南宋作品在全世界都属于公有领域，因为作者逝世已经超过100年，且作品于1931年1

月1日之前出版。

